Watapana tambe tabata den e tres finalistanan 

Watapana ta konosí rònt mundu. Su aparensia ta unu úniko.

Na sitionan ku tin hopi bientu e palu ta haña un bog remarkabel.

Esaki a hasi ku e palu a haña e nòmber di ‘Palu di bientu’ (Windboom). Su orígen ta riba nos islanan ABC i a plama na paisnan manera Mexico, Panamá, nort di Colombia, nort di Venezuela i otro paisnan karibense.

Pa su kalidatnan e la keda introdusí na India kaminda for di meimei di siglo pasá e ta kultivá pa komersio.
Watapana a yuda pone Boneiru riba mapa
Palu di Watapana ta krese yega te na un altura di 5 meter. Kasi nunka e palu aki no ta kompletamente sin blachi. Palu di Watapana (Dividivi) ta un masha fásil pa atendé kuné. No tin nada masha spesial den nan kuido. Kisas djis un tiki protekshon na momento ku temperatura baha bou di 2°C. Pero nos no mester preokupá ku esei no ta bèrdat? Watapana ta rekerí básikamente hopi solo, sufisiente awa i un bon tera ku sufisiente nutriente. Watapana ta floria bon den nos temperatura pero e flornan no ta masha remarkabel. E palu su bunitesa ta den e blachinan delikado. E blachinan nobo tin un kolo un tiki ros. Por mantené e palu di Watapana masha bunita si kòrt’é. 
Tabata usa baliña di Watapana (Dividivi) pa tinta i kurti kueru na Hulanda i diferente otro lugá na Oropa. Hopi famia na Boneiru tabatin un entrada for di piki baliña di Watapana yena na saku i bende ku komersiante ku tabata eksportá esaki pa estranheria. Komo ku e baliña di dividivi di Boneiru tabata di mihó kalidat ku di otro fuentenan, komersiantenan tabata paga preisnan haltu.  

Komersiantenan sin eskrúpulo tabata importá baliña di Watapana for di sur Amérika pa Kòrsou i bende nan riba merkado komo e baliña di Boneiru pa e preis ku tabata stipulá. Pa protehá e produkto Boneriano a introdusí un sertifikado di orígen. Esaki a yuda pa evitá ku lo korumpí i falsifiká e orígen di e baliñanan. 
Lokalmente tabata usa e baliñanan di Watapana pa traha enk pretu, blou i kòrá. Na momento ku herebé e resto di e kaska maron di e baliña por traha tambe fèrf di e kolo ei. Ta herebé baliña bèrdè i laga esaki pasa anochi pafó, despues ta kola esaki un duki pa laba wowo kuné pa iritashon. E baliña herebé i mulá fini ta un bon remedi kontra di doló di barika, e te por ser usá pa doló di garganta, doló di stoma i ta hopi bon kontra di keintura. Ta stroi baliñanan hechu seku mula fini fini riba herida i e ta seka e herida un bes.
Si kita e tòp di e takinan i traha un te di esaki ku un sneif di salu por bebé pa doló di barika. Te trahá di e blachi yònnan di e palu ta ser usá kontra asma. Despues di laba e rais limpi por pone esaki den awa trèk i bebe pa freska. Tambe e flornan di e palu aki ta traha te kontra kram di stoma. 
Abehanan ku ta usa e flornan di Watapana pa buska nan miel ta produsí un miel ku ta hopi saludabel. Tabata un kustumber pa bai kohe tera pretu pa kuida mata bou di palu di Watapana.






